
Μνήμη του αγίου ενδόξου μάρτυρος Μενίγνου του Κναφέως.

ΑΚΟΛΟΥΘΙΑ

(Ποίημα Χαραλάμπους Μπούσια)

ΜΙΚΡΟΣ ΕΣΠΕΡΙΝΟΣ

Ιστώμεν στίχους δ , και ψάλλομεν τα εξής Προσόμοια, δευτερούντες το πρώτον. Ήχος β . Ότε εκ του ξύλου σε νεκρόν.

Δεύτε, φιλεόρτων ο εσμός, ύμνοις καταστέψωμεν θείοις, Χριστού τον Μάρτυρα, τον εν τοις παλαίσμασι, αναφανέντα στερρόν, αθλοφόρητον Μένιγνον, κναφέων το κλέος, πλέξαντες δε στέφανον εκ λόγων θεοπρεπών, κράξωμεν· πανόλβιε Μάρτυς, αρχεκάκου όφεως θλάσαι, την ισχύν πρεσβείαις σου προς Κύριον.

Ότε, μαρτυρίου την οδόν, χαίρων ηκολούθησας, μάκαρ, τότε κατέλιπες, Μένιγνε, το έργον σου, ο είχες προς πορισμόν, ευθαρσώς δε κατέβαλες, απίστων τα θράση και ταις των αιμάτων σου ρανίσι την σην στολήν πόθω κατεφοίνιξας· όθεν αναβάς προς πόλιν την άνω τον Χριστόν υπέρ ημών ιλέωσαι.

Τον εν τω Παρίω δαψιλώς το πανυπερτίμητον αίμα αυτού εκχύσαντα ξέσιν υπομείναντα και των αρμών εκκοπήν, γενναιόφρονα Μένιγνον, Χριστού τον οπλίτην και κναφέων έφορον άσωμεν χαρμονικώς, ότι των πιστών κατευφραίνει τας ψυχάς αυτού ταις αόκνοις προς τον Λυτρωτήν ημών εντεύξεσιν.

Δόξα. Ήχος β .

Μεγάλαθλε μάρτυς του Χριστού φίλε γνήσιε, Μένιγνε παμμακάριστε, ταις σαις θερμαίς ικεσίαις ημάς διάσωζε, δεόμεθα, από πάσης εχθρού επιβουλής· ότι σε προστάτην κραταιόν εν ταις δίναις του βίου κεκτήμεθα και αριστείας υπόδειγμα, προς δε Θεόν τον μόνον φιλάγαθον μεσίτην θερμόν και ακοίμητον.

Και νυν. Θεοτοκίον.

Την πάσαν ελπίδα μου, εις σε ανατίθημι, Μήτερ του Θεού, φύλαξον με υπό την σκέπην σου.

Αποστιχα. Ήχος β . Οίκος του Εφραθά.

Πάντες μετά σπουδής διαπρυσίους ύμνους προσάσωμεν τω Κτίστη τω στέφει μαρτυρίου τον Μένιγνον κοσμήσαντι.

Στιχ.: Δίκαιος ως φοίνιξ ανθήσει και ωσεί κέδρος...

Άσατε, οι κναφείς, ωδάς επινικίους επί τη θεία μνήμη του Μάρτυρος Κυρίου Μενίγνου του θεόφρονος.

Στιχ.: Θαυμαστός ο Θεός εν τοις αγίοις αυτού...

Τμήσιν της κεφαλής, και εκκοπήν των ακρών, υπενεγκών γενναίως, προς την ζωήν μετέστης την αιωνίαν, Μένιγνε.

Δόξα. Τριαδικόν.

Τριας πανευκλεής, τρισάκτινε Θεότης, Πάτερ, Υιέ και Πνεύμα, τους μέλποντας απαύστως σον μάρτυρα διάσωζε.

Και νυν. Θεοτοκίον.

Τέξασα, Μαριάμ, ον ου χωρεί η πλάσις εδείχθης πλατυτέρα των ουρανών, διόπερ σε πάντες μακαρίζομεν.

Νυν απολύεις... Το Τρισάγιον.

Απολυτίκια.
Ήχος α . Της ερήμου πολίτης.

Του Παρίου τον γόνον, Ελλησπόντου τον πρόβολον, οπλιτών Κυρίου το κλέος και κναφέων τον έφορον, τον Μένιγνον τιμήσωμεν πιστοί μιμούμενοι τα σκάμματα αυτού, α υπήνεγκεν εκθύμως υπέρ του Ζωοδότου και βοήσωμεν· Δόξα τω σε δοξάσαντι Χριστώ, δόξα τω σε στεφανώσαντι, δόξα τω σε μεσίτην κραταιόν ημίν δωρήσαντι.

Έτερον. Ήχος δ . Ταχύ προκατάλαβε.

Ως Μάρτυς αήττητος του αθλοθέτου Χριστού, και ρόδον πανεύοσμον ρανίσι πορφυρωθέν αιμάτων των θείων σου, Μένιγνε αθλοφόρε, καθωράθης εν κόσμω, λυών ση παρρησία παλαμναίου την πλάνην· διο τους σε ανυμνούντας δεινών εκλύτρωσαι.

ΜΕΓΑΣ ΕΣΠΕΡΙΝΟΣ

Εις το Κύριε εκέκραξα ιστώμεν στίχους στ , και ψάλλομεν Στιχηρά Προσόμοια. Ήχος α . Των ουρανίων ταγμάτων.

Την σην πανίερον μνήμην πανηγυρίζοντες, δοξάζομεν απαύστως, μάρτυς Μένιγνε θείε, τον δόντα σοι εν πόνοις υπομονήν και στεφάνοις κοσμήσαντα σην κεφαλήν,

πολυεύσπλαγχνον Ιησούν τον Θεόν ημών και Κύριον.

Κνάπτων τον πόκον φωσφόρε, της εναθλήσεως επόθησας τας τρίβους μαρτυρίου οδεύσαι, αιμάτων σου δε ρείθροις τοις ιεροίς
αλουργίδα εξύφηνας, δι’ ης ελάμπρυνας, Μένιγνε, σεαυτόν και τον Κτίστην εμεγάλυνας.

Φλεγόμενος, θεοφόρε, τω θείω έρωτι κατέσχισας απίστων καθευδόντων τη πλάνη χειρόγραφον· διο και οδυνηράν τιμωρίαν υπέμεινας, σταυρόν, στρεβλώσεις, αρμών δε την εκκοπήν και σης κάρας τμήσιν, Μένιγνε.

Κναφέων, Μάρτυς, εδείχθης το μέγα καύχημα, καταλιπών σον έργον, καθαρμού ιματίων λευκάνσεώς τε τούτων, όθεν λαμπρώς τω Δεσπότη προσήνεγκας τους σους κρουνούς των αιμάτων τους ευκλεείς, αθλητά Κυρίου Μένιγνε.

Χειμαζομένην την πίστιν, ως οίδας Μένιγνε, και την των ασεβούντων, Μάρτυς, μεγαλαυχίαν, τα όπλα ενδυσάμενος του φωτός το θανείν, συ, προέκρινας υπέρ του ζην εν δουλεία πνευματική δυσσεβών τυράννων, πάνσοφε.

Σαρκός εμίσησας κάλλος και βίον πρόσκαιρον, διο ανδρειοφρόνως υπελθών τον αγώνα εστέφθης ακηράτω παρά Χριστού στέφει, άριστε Μένιγνε, και νυν πρεσβεύεις δοθήναι πάσιν ημίν θείαν χάριν τε και έλεος.

Δόξα. Ήχος πλ α .

Ότε ο δυσσεβέστατος εχθρός την ευσεβών τιμωρίαν ανήγγειλεν και προς εξόμωσιν προΰτρεπε, τότε ηνάφθη σοι ο φλογώδης και διάπυρος, Μένιγνε, πόθος του μαρτυρίου. Όθεν καταλιπών, συ, το έργον της λευκάνσεως των ιματίων και το της οικογενείας θέλγος, σθεναρώς εισεπήδησας ωσεί λέων εν τω σταδίω και γηθόμενος έλεγες· Ξεθήτωσάν μου αι σάρκες δια την αμώμητον του Κυρίου πίστιν· κοπήτωσάνμου οι αρμοιί, όπως δι’ αίματος κερδήσω την βασιλείαν των ουρανών· τμηθήτω μου η κάρα, ίνα ζήσω αλήκτως, εν τη χαρά του Κυρίου μου. Όθεν μαρτυρικής τελευτής αξιωθείς, παναοίδιμε, μη αποστής αείποτε του εξαιτείν τα καλά και συμφέροντα ταις ψυχαίς ημών.

Και νυν. Θεοτοκίον.

Εν τη Ερυθρά θαλάσση της απειρογάμου Νύμφης, εικών διεγράφη ποτέ. Εκεί Μωϋσής διαιρετής του ύδατος· ενθάδε Γαβριήλ υπηρέτης του θαύματος· τότε τον βυθόν επέζευσεν αβρόχως Ισραήλ· νυν δε τον Χριστόν εγέννησεν ασπόρως η Παρθένος· η θάλασσα μετά την πάροδον του Ισραήλ έμεινεν άβατος· η άμεμπτος μετά την κύησιν του Εμμανουήλ έμεινεν αφθορος. Ο Ων και προών και φανείς ως άνθρωπος Θεός, ελέησον ημάς.

Είσοδος. Φως ιλαρόν. Το Προκείμενον της ημέρας. Και τα Αναγνώσματα.

Παροιμιών το ανάγνωσμα. Στ , 6-11

Ίθι προς τον μύρμηκα, ω οκνηρέ, και ζήλωσον ιδών τας οδούς αυτού και γενού εκείνου σοφώτερος. Εκείνω γαρ Γεωργίου μη υπάρχοντος, μηδέ τον αναγκάζοντα έχων, μηδέ υπό δεσπότην ων, ετοιμάζεται θέρους την τροφήν πολλήν τε εν τω αμήτω ποιείται την παράθεσιν. Η πορεύθητι προς την μέλισσαν και μάθε ως εργάτις εστί, την τε εργασίαν ως σεμνήν ποιείται· ης τους πόνους βασιλείς και ιδιώται προς υγίειαν προσφέρονται· ποθεινή δε εστι πάσι και επίδοξος· και περ ούσα τη ρώμη
ασθενής, την σοφίαν τιμήσασα προήχθη. Έως τίνος, οκνηρέ, κατακείσαι; Πότε δε εξ ύπνου εγερθήση; Ολίγον μεν υπνοίς, ολίγον δε κάθησαι, μικρόν δε νυστάζεις, ολίγον δε εναγκαλίζη χερσί στήθη· είτ’ εμπαραγίνεταί σοι ώσπερ κακός οδοιπόρος η πενία και η ένδεια ώσπερ αγαθός δρομεύς. Εάν δε άοκνος ης, ήξει ώσπερ πηγή ο αμητός σου, η δε ένδεια ώσπερ κακός δρομεύς απαυτομολήσει.

Προφητείας Ησαΐου το ανάγνωσμα. Α  15-20

Όταν εκτείνητε τας χείρας υμών προς με, αποστρέψω τους οφθαλμούς μου αφ  ὑμῶν, και εάν πληθύνητε την δέησιν, ουκ εισακούσομαι υμών· αι γαρ χείρες υμών αίματος πλήρεις. Λούσασθε και καθαροί γίνεσθε, αφέλετε τας πονηρίας από των ψυχών υμών απέναντι των οφθαλμών μου. Παύσασθε από των πονηριών υμών. Μάθετε καλόν ποιείν. Εκζητήσατε κρίσιν. Ρύσασθε αδικούμενον. Κρίνατε ορφανώ και δικαιώσατε χήραν. Και δεύτε διαλεχθώμεν, λέγει Κύριος. Και εάν ώσιν αι αμαρτίαι υμών ως φοινικούν, ωςχιόνα λευκανώ, εάν δε ώσιν ως κόκκινον, ως έριον λευκανώ. Και εάν θέλητε και εισακούσητέ μου, τα αγαθά της γης φάγεσθε. Εάν δε μη θέλητε, μηδέ εισακούσητέ μου, μάχαιρα υμάς κατέδεται· το γαρ στόμα Κυρίου ελάλησε ταύτα.

Προφητείας Ησαΐου το ανάγνωσμα. Μγ  9-14

Πάντα τα έθνη συνήχθησαν άμα και συναχθήσονται άρχοντες εξ αυτών. Τις αναγγελεί ταύτα; Η τα εξ αρχής τις αναγγελεί υμίν; Αγαγέτωσαν τους μάρτυρας αυτών και δικαιωθήτωσαν και ειπάτωσαν αληθή. Γίνεσθε μοι μάρτυρες, και εγώ Μάρτυς, λέγει Κύριος ο Θεός, και ο παις μου, ον εξελεξάμην, ίνα γνώτε και πιστεύσητε και συνήτε ότι εγώ ειμι. Έμπροσθέν μου ουκ εγένετο άλλος Θεός και μετ  ἐμὲ ουκ έσται. Εγώ ο Θεός, και ουκ εστί πάρεξ εμού ο σώζων. Εγώ ανήγγειλα και έσωσα, ωνείδισα και ουκ ην εν υμίν αλλότριος. Υμείς εμοί μάρτυρες και εγώ Κύριος ο Θεός. Έτι απ  ἀρχῆς και ουκ έστιν ο εκ των χειρών μου εξαιρούμενος· ποιήσω, και τις αποστρέψει αυτό; Ούτω λέγει Κύριος ο Θεός ο λυτρούμενος υμάς, ο άγιος του Ισραήλ.

Εις την Λιτήν. Ιδιόμελα.
Ήχος α .

Το στάδιον της αθλήσεως γενναίως ανύσας, θεόφρον Μένιγνε, οπλίτης περίδοξος της ευσεβείας ώφθης. Καταλιμπάνων γαρ το έργον του κναφέως, ο μετήεις ποριζόμενος τα προς το ζην, του Χριστού το πάντιμον όνομα ωμολόγησας ενώπιον στυγνών τυράννων ανδρικώς, όθεν, πολιτευσάμενος του μυστικού θείου δείπνου αξίως γέγονας μέτοχος. Αυτού και ημάς μετασχείν αξίωσον τη μαρτυρική πρεσβεία σου.

Ήχος β .

Τετρωμένος τω θείω έρωτι · το σον αίμα εκθύμως εξέχεας, παναοίδιμε Μένιγνε. Πάντα ηγησάμενος σκύβαλα επόθησας υπέρ αυτού πάσχειν και συν αυτώ είναι. Διο και διωκτών μη φέρων την έπαρσιν εν ζήλω υπερβάλλοντι κατέστρεψας αυτών τα άνομα γράμματα. Μάρτυς ακαταγώνιστε, Χριστόν τον Θεόν ημών ικέτευε ελεηθήναι τους σε μεγαλώνοντας.

Ήχος γ .

Σθένει ουρανίω και ψυχή ακαταπλήκτω βασάνων το επίπονον, Μένιγνε, και δοκιμασίαν Σταυρού συν τη δεινή των αρμών εκκοπήν, αήττητε, ήνεγκας. Εν τω ξεσμώ μέχρις αίματος τω Χριστώ προσηύχου· εν τη της κάρας σου τμήσει του παλαμναίου την οφρύν κατεπάτησας και χαίρων ανήλθες εις την χαράν του Κυρίου σου, μεθ’ ου νυν αγαλλόμενος πρέσβευε υπέρ των τιμώντων την μακαρίαν σου άθλησιν.

Ήχος δ .

Ανάπτων τον πόκον της πίστεως και λευκαίνων της σης ψυχής το ιμάτιον διακαώς ηγάπησας τον Κύριον, Μένιγνε πανάριστε· τη ση δε ανενδότω αθλήσει τους πιστούς τη ευσεβεία εστήριξας και δυσσεβών την ασέβειαν ήλεγξας· διο πρέσβευε υπέρ των ψυχών ημών.

Δόξα. Ήχος πλ. δ .

Κναφέων το κλέος και μαρτύρων αγλάϊσμα συ υπάρχεις, Μένιγνε πανθαύμαστε και γαρ ναός υπέρφωτος ανεδείχθης του Παναγίου Πνεύματος. Διο στέμματι αμαραντίνω ο αγωνοθέτης Χριστός σε εστεφάνωσεν, και νυν αυτώ συναυλιζόμενος λιτάζεις απαύστως υπέρ των ψυχών ημών.

Και νυν. Θεοτοκίον.

Δέσποινα πρόσδεξαι...

Εις τον στίχον. Ήχος πλ. α . Χαίροις ασκητικών.

Χαίροις, ο εν κναφεύσιν εσθλός, ο λαμπρυνθείς εν τη αγάπη του Κτίσαντος, ο πίστει άχρι θανάτου ομολογήσας Αυτόν, και εχθρόν ελέγξας τον παμβέβηλον· οπλίτα περίδοξε, αθλητά καρτερώτατε, αρετών δένδρον αγλαόκαρπον, Μένιγνε, και υψίκορμε ευσεβείας κυπάρισσε, η εν θυέλλη μείνασα τη πίστει ακλόνητος, μη διαλείπης πρεσβεύων τον πανοικτίρμονα Κύριον του συναυλισθήναι ημάς πάντας εν τη δόξη Αυτού της χάριτος.

Στ.: Δίκαιος ως φοίνιξ ανθήσει...

Χαίροις, των αθλητών του Χριστού, ο αριστεύς αναδειχθείς εν τοις σκάμμασιν, ο πίστει καταπατήσας, τας του εχθρού προσβολάς, συνεργεία θεία Μάκαρ Μένιγνε·

ανδρείας τελείωσις, ευψυχίας υπόδειγμα, πίστεως κλέος, δυσσεβών η καταπτωσις και θεμέλιον ευσεβείας στερρότατον· στέφει αΰλω, άγιε, φαιδρώς κατεκόσμησε την κεφαλήν σου ο μόνος Δεσπότης πάντων και Κύριος, ον νυν εκδυσώπει παρασχείν τοις σε τιμώσι το μέγα έλεος.

Στιχ.: Θαυμαστός ο Θεός εν τοις Αγίοις αυτού...

Χαίροις, ακτινοβόλε χρυσέ, ο εν πυρί δοκιμασθείς και ακίβδηλος τοις πάσι φανείς, θεόφρον εν τη αλήκτω ζωή ουρανοπολίτης παραγέγονας και νυν, θείε Μένιγνε, στεφανίτης γενόμενος χαίρων αυλίζη συν αγγέλοις και μάρτυσι εν τη θέα του Λυτρωτού σου γηθόμενος. Μάρτυς Χριστού πανθαύμαστε, κναφέων υπόδειγμα, θείου ελέους ρανίδας ο πλουσιόδωρος Κύριος ημίν επιστάξαι τη πρεσβεία σου δυσώπει, αφθόνως, πάντιμε.

Δόξα. Ήχος πλ. α .

Των φιλεόρτων το σύστημα πνευματικώς πανηγυρίσωμεν και μυστικής τραπέζης ευφρανθώμεν, ότι ο Μάρτυς Μένιγνος, του Παρίου ο γόνος και απάντων των κναφέων ο πρόβολος, ταις αΰλοις τάξεσι συγχορεύει σήμερον. Τούτον πάντες επαινέσωμεν λέγοντες· Χαίροις ο δυσσεβών πτοήσας την οίησιν και μαρτυρίου πιών το ποτήριον. Χαίροις ο της προσκαίρου ζωής μη φεισθείς και απειλάς των εχθρών μη φοβηθείς. Μαρτύρων υπογραμμέ, ως παρεστώς τη Τριάδι ικέτευε υπέρ των πίστει τελούντων την μακαρίαν σου άθλησιν.

Και νυν. Θεοτοκίον.

Μακαρίζομεν σε, Θεοτόκε Παρθένε, και δοξάζομεν σε οι πιστοί κατά χρέος, την πόλιν την άσειστον, το τείχος το άρρηκτον, την αρραγή προστασίαν και καταφυγήν των ψυχών ημών.

Νυν απολύεις. Το Τρισάγιον.

Απολυτίκια.
Ήχος α . Της ερήμου πολίτης.

Του Παρίου τον γόνον, Ελλησπόντου τον πρόβολον, οπλιτών Κυρίου το κλέος και κναφέων τον έφορον, τον Μένιγνον τιμήσωμεν πιστοί μιμούμενοι τα σκάμματα αυτού, α υπήνεγκεν εκθύμως υπέρ του Ζωοδότου και βοήσωμεν· Δόξα τω σε δοξάσαντι Χριστώ, δόξα τω σε στεφανώσαντι, δόξα τω σε μεσίτην κραταιόν ημίν δωρήσαντι.

Έτερον. Ήχος δ . Ταχύ προκατάλαβε.

Ως Μάρτυς αήττητος του αθλοθέτου Χριστού, και ρόδον πανεύοσμον ρανίσι πορφυρωθέν αιμάτων των θείων σου, Μένιγνε αθλοφόρε, καθωράθης εν κόσμω, λυών ση παρρησία παλαμναίου την πλάνην· διο τους σε ανυμνούντας δεινών εκλύτρωσαι.

ΟΡΘΡΟΣ

Μετά δε την α  στιχολογίαν. Κάθισμα. Ήχος α . Τον τάφον σου Σωτήρ.

Ακτίσι νοηταίς της πανσόφου Τριάδος λαμπόμενος, σοφέ, εκ του σκότους με ρύσαι, ταις σαις, θείε Μένιγνε, φωτοφόροις πρεσβείαις σου και καταύγασον φωτί αΰλω τον νουν μου, όπως άσω σου το ακατάβλητον θάρσος και την σην ενάθλησιν.

Θεοτοκίον.

Μητέρα σε Θεού, επιστάμεθα πάντες, Παρθένον αληθώς, και μετά τόκον φανείσαν, οι πόθω καταφεύγοντες προς την σην αγαθότητα, σε γαρ έχομεν αμαρτωλοί προστασίαν, σε κεκτήμεθα εν πειρασμοίς σωτηρίαν, την μόνην πανάμωμον.

Μετά την β στιχολογίαν, Κάθισμα. Ηχος πλ. δ . Τη Υπερμάχω.

Ω των καλλίστων σου αγώνων, μάκαρ Μένιγνε, δι’ ων την πλάνην των ειδώλων θάρσει έλυσας και κατέκαυσας τυράννων την θρυαλλίδα· της γλώττης σου, δι’ ης εχθρούς κατήσχυνας και πληθύν των Ορθοδόξων κατηγλάϊσας των κραζόντων σοι· Χαίροις, Μάρτυς αήττητε, 

Θεοτοκίον.

Εν τω ναώ εισερχομένη η πανύμνητος αγνή θεόπαις, Βασιλέως το παλάτιον, ανεπλήρου την πατρώαν επαγγελίαν. Εν σκηνώματι αγίω ηρετίσατο κατοικείν η του Θεού αμνάς αμόλυντος τριετίζουσα, η πανακήρατος Δέσποινα.

Μετά τον Πολυέλεον, Κάθισμα. Ήχος δ . Κατεπλάγη Ιωσήφ.

Κατεπλάγησαν, στερρέ, αι των απίστων στρατειαί, καθορώσαι θείον φως επί την κάραν σου ελθόν και καταύγασαν σον τόπον του μαρτυρίου, Μένιγνε κλεινέ, οπλίτα άριστε, μέγας δε εστί, αυταί ανέκραζον, Χριστιανών ο Κύριος ο και Θεός των δυνάμεων ο στεφανώσας και θαυμαστώσας τους αυτόν καταγγέλλοντας.

Θεοτοκίον.

Η θεόπαις Μαριάμ, η του Σωτήρος κιβωτός, τριετής εν τω ναώ δώρον προσάγεται τανύν την των γονέων πληρούσα επαγγελίαν, χόρευε Σιών, ότι η Άνασσα εν οίκω Θεού, οικείν ηυδόκησεν, η εν γαστρί βαστάσασα ον ου χωρεί το στερέωμα και εν οδύναις αναδειχθείσα κρουνός κιρνών αγαλλίασιν.

Είτα οι Αναβαθμοί. Το α  Ἀντίφωνον του δ  ἤχου. 

Προκείμενον:
 Δίκαιος ως φοίνιξ ανθήσει. 

Στίχος: Πεφυτευμένος εν οίκω Κυρίου...

Πάσα πνοή. Ευαγγέλιον. Ματθ. Ι  17-22

Ο Ν  Ψαλμός.

Δόξα: Ταις του Αθλοφόρου... 

Και νυν: Ταις της Θεοτόκου...

Στίχος: Ελεήμον, Ελέησόν με ο Θεός...
Ιδιόμελον. Ήχος β .

Σήμερον ο αήττητος οπλίτης του Βασιλέως Χριστού Μένιγνος ο πανθαύμαστος, ανόμοις παραγίνεται και τοις όμβροις των αυτού αιμάτων λαμπρυνθείς μέτοχος γίνεται της ουρανίου μακαριότητος. Σήμερον και ο έμψυχος ναός του Βασιλέως της δόξης εισάγεται εν τω Ναώ ως δάμαλις τριετίζουσα. Ο εξ αυτής δε προελθών Χριστός ο Θεός ανέπλασε το γένος ημών τη αυτού ευσπλαγχνία. Χαίρετε ουν, λαοί, και αγαλλιάσθε. 

Είτα το: Σώσον ο Θεός τον λαόν σου. 

Και οι Κανόνες της Θεοτόκου και του Αγίου, ου η ακροστιχίς: «ΚΝΑΦΕΑ ΜΕΝΙΓΝΟΝ ΚΡΑΤΥΝΩ. ΧΑΡΑΛΑΜΠΟΥΣ».

Ωδή α . Ανοίξω το στόμα μου.

Κοσμήτωρ πανάγιε της υφηλίου, αξίωσον καμέ τον ανάξιον, όπως υμνήσω φαιδρώς τα παλαίσματα του μάρτυρος Μενίγνου, του πίστει πατήσαντος εχθρού το φρύαγμα.

Νομίμως ηρίστευσας εν τω σταδίω, θεσπέσιε, χειρόγραφον άηθες κατά των Χριστιανών καταστρέφων εν πολλή τη παρρησία ενώπιον, Μένιγνε, του φαύλου άρχοντος.

Αγών ουκ επτόησε της σης καρδίας το εύτονον, αλλά πόθω έστησας τρόπαιον πανευκλεές εν τω σώματι, τρισμάκαρ, τω ιδίω βαστάζων, ω Μένιγνε, Χριστού τα στίγματα.

Θεοτοκίον.

Φωτός ταις ακτίσί σου του σωτηρίου, Πανύμνητε, το σκότος διάλυσον το εν εμοί κατοικούν και εκλάμπρυνον, Παρθένε, την ψυχήν μου πρεσβείαις του μάρτυρος Μενίγνου, δέομαι.

Ωδή γ . Τους σους υμνολόγους.

Ευτόλμως υπήνεγκας βασάνους ως άσαρκος, Μένιγνε σοφέ, δεινών δε κολαστήρια ως δρόσον υετίζουσαν εξ ύψους καταβαίνουσαν συ, εθεώρεις, στερρότατε.

Ανθρώπων ομού τε και αγγέλων τη ση κατεπλάγησαν χοροί αθλήσει, γενναιότατε, δι  ἧς κατασυνέτριψας ως ο Δαβίδ το πρότερον τον πολυμήχανον γίγαντα.

Μενίγνου του μάρτυρος Κυρίου προβόλου κναφέων δε, πιστοί, εν επιγνώσει άσωμεν ψυχής αυτού το εύτολμον, ότι εις τέλος έφερε πικρών οδυνών την κάκωσιν.

Θεοτοκίον.

Ευφραίνου, Παρθένε Θεοτόκε, καθέδρα του πάντων Ποιητού, ότι εκυοφόρησας εν τη γαστρί σου, άμωμε, τον Λυτρωτήν και Κύριον Υιόν και Λόγον του Κτίσαντος.

Κάθισμα. Ήχος γ . Θείας πίστεως.

Σκεύος τίμιον του Παρακλήτου, αγλαόκαρπον πίστεως δένδρον, και μαρτύρων καθωράθης ισότιμος· του γαρ Σωτήρος το πάναγνον όνομα ομολογήσας στερρώς, θείε Μένιγνε, αμαράντινον ζωής αλήκτου διάδημα εστέφθης αγαλλόμενος εν πνεύματι.

Θεοτοκίον.

Τέρπου, χόρευε, Σιών αγία, ότι σήμερον εν τω τεμένει του Θεού η Παναγία προσάγεται. Ιωακείμ ουν και Άννα σκιρτήσατε, ότι ο γόνος υμών δώρον τίμιον τω παντάνακτι Θεώ και Κτίστη προσφέρεται αυτώ ετοιμασθήναι εις κατοίκησιν.

Ωδή δ . Την ανεξιχνίαστον.

Νάματα βλυζάνεις χορείαις πιστών τοις αναφωνούσί σοι, Μένιγνε, χαίρε, κναφέων ο φωστήρ ο φαεινός και της θείας χάριτος, χαίρε, παναρμόνιον όργανον.

Ίνα αθλητών καταστής κοινωνός, κόσμου απηρνήθης τερπνότητα, ομολογήσας δε Χριστόν ανδροπρεπώς εύοσμον θυμίαμα, αυτώ προσηνέχθης, πανθαύμαστε.

Γαυριώντα δόλιον, μάρτυς, εχθρόν πανσθενώς κατέβαλες, Μένιγνε, λύσας αυτού δε τας βεβήλους μηχανάς εν τη εναθλήσει σου των Χριστού παθών εκοινώνησας.

Θεοτοκίον.

Νύμφην την πανάσπιλον, πάντες λαοί, ύμνοις μελωδήσωμεν λέγοντες· χαίρε, ταμείον του Δεσπότου μυστικόν, χαίρε, θεία τράπεζα, χαίρε, ουρανών η παντάνασσα.

Ωδή ε´. Εξέστη τα σύμπαντα.

Ορώντες ολόφωτον σην κάραν εξανίσταντο οι των ασεβούντων στρατιώται και ωμολόγουν· ως αληθής ο Θεός Μενίγνου, ο θαύματα ποιών, ον ως Παντοκράτορα οι πιστοί μεγαλύνουσι.

Κναφεύς ενσυνείδητος εν τω Παρίω όλβιε, ώφθης εκτελών σην εργασίαν εν επιγνώσει, υπομονή και χαρά μέλπων γηθοσύνως τον Θεόν τον πανυπερύμνητον, ζωοπάροχον Κύριον.

Νεάγγελτον είδησιν κατά των ομοθρήσκων σου ουχ υπηνεγκών, συ, θεοφόρε, επεστρατεύθης εν τω αγώνι εκών και πλησθείς εκ ζήλου ιερού πίστιν την αμώμητον του Χριστού διετράνωσας.

Θεοτοκίον.
Ρητόρων κινείσθωσαν αι γλώτται, Υπεράμωμε, προς δοξολογίαν τε και αίνον της σης αγίας και παναχράντου μορφής, ην Αγγέλων άμα και βροτών αι χορείαι άδουσι και πιστώς μεγαλύνουσι.

Ωδή στ . Την θείαν ταύτην.

Αυχένα κύψας, τρισόλβιε, εχθρών τη προσταγή ματαιότητα της πλάνης έφυγες, και ηριθμήθης, ω Μένιγνε, τη εκλεκτή και θεία ποίμνη του Κτίσαντος.

Τον δίαυλον της αθλήσεως ανύσας εδοξάσθης ως ένθεος μάρτυς αήττητος, όθεν και άπασι, Μένιγνε, τοις Ορθοδόξοις ύψωσας κέρας άγιον.

Υπό της χάριτος, Μένιγνε, της άνωθεν ρωννύμενος έφερες εις τέλος αρίστα πόνους ποικίλους και μάστιγας άμα δε τμήσιν κάρας της σης, αοίδιμε.

Θεοτοκίον.

Νηδύν, Παρθένε πανάμωμε, την σην εσφραγισμένην και άσπιλον, ανοίξαι έδοξεν ο θείος Λόγος και Κύριος, εν τη αυτού αφάτω κενώσει, Άχραντε.

Κοντάκιον. Ήχος δ . Ο υψωθείς εν τω Σταυρώ.

Την του Μενίγνου πολυσέβαστον μνήμην δεύτε τανύν, φιλομαρτύρων οι δήμοι, εν καλλιχόρδω μέλψωμεν κιθάρα φαιδρώς, ότι ετροπώσατο τον μισόκαλον όφιν και κατεπορφύρωσεν ώσπερ πυρ τον αιθέρα την φρυγανώδη καίων των εχθρών πλάνον θρησκείαν την ούσαν κατείδωλον.

Ο Οίκος.

Εξέλαμψε σήμερον η φωτοφόρος μνήμη Μενίγνου του μάρτυρος, συγκαλούσα άπαντος τους ευσεβείς προς αίνον αέναον του Ζωοδότου Χριστού. Λελαμπρυσμένος ούτος τοις στίγμασι των αθλητικών αυτού καμάτων παρρησία εκήρυξε το πανάγιον του Κυρίου όνομα. Επιποθών δε εισελθείν εις τον ουράνιον Νυμφώνα και ευσεβείς επιστηρίξαι τη πίστει, γηθοσύνως κατεπάτησε την των απίστων εχθρών πλάνον θρησκείαν την ούσαν κατείδωλον.

Συναξάριον.

    Τη κβ  τοῦ αυτού μηνός, μνήμη του Αγίου ενδόξου Μάρτυρος Μενίγνου του Κναφέως.

Στίχος.

    Άληκτον κνάπτων ζωήν ση παρρησία ξίφους,

    κναφεύ Μένιγνε, έλαβες πείραν.

    Κάραν, κναφεύ, Μένιγνε, τμηθείς εκ ξίφους,

    Κνάπτεις σεαυτόν· καν ρύπους είχες, πλύνη.

   Ούτος ο στερρός αθλητής της πίστεως Μένιγνος κατήγετο εκ του Παρίου, κώμης κειμένης παρά τον Ελλήσποντον, και μετήρχετο το επάγγελμα του κναφέως. Κατά τον επί Δεκίου γενόμενον διωγμόν ο αρχών του τόπου διέταξε να καταδιώκωσι και φονεύωσι τους ομολογητάς της Χριστιανικής Πίστεως. Τότε αι φυλακαί του Παρίου επληρώθησαν Χριστιανών ελευθερωθέντων θεία δυνάμει εν τινι νυκτί. Το γενόμενον ανεστάτωσε την πόλιν και τους δεσμοφύλακας, οίτινες διατρέχοντες τας οδούς αυτής εβόων, ότι ο Ναζωραίος Ιησούς απηλευθέρωσε τους δεσμίους.

   Ταύτα ακούσας και ο κναφεύς Μένιγνος, επλήσθη θείου ζήλου και επιστρέψας εις τους κατόχους των τα προς λεύκανσιν ενδύματα αυτών, ερρίφθη εις το σκάμμα της αθλήσεως. Προσήλθεν ουν τω άρχοντι, καθ’ ην ώραν ούτος ανεγίνωσκε τα κατά των Χριστιανών γράμματα και διαρπάσας εποδοπάτησεν αυτά.

   Δια τούτο συλλαμβάνεται, τύπτεται, κρεμάται επί ξύλου, ξέεται, αποκόπτεται τους δακτύλους και τέλος αποτέμνεται την κεφαλήν τελέσας τον καλόν της ευσεβείας αγώνα και δοξάσας το πάντιμον όνομα του Σωτήρος Χριστού.

Τη αυτή ημέρα, μνήμη των Αγίων Αποστόλων εκ των Εβδομήκοντα, Φιλήμονος, Αρχίππου, Απφίας και Ονησίμου, μαθητών γεγονότων Παύλου του Αποστόλου.

Στίχοι.

    Χώραν φιλούντα τον Φιλήμονα χλόης,

    Χλωροίς λόγοις τύπτουσιν οι μιαιφόνοι.

    Ποθών τον ακρόγωνον Άρχιππον λίθον,

    Κατηλοήθη τω πόθω τούτου λίθοις.

    Ήπλωσεν Ονήσιμος εις θλάσιν σκέλη,

    Παύλου σκελών δραμόντα γενναίους δρόμους.

    Ηπλωμένην παίουσιν εις γην Απφίαν, 

    εις Ουρανούς έχουσαν όμμα καρδίας

    Χριστού καλούντος, ώφθητε δρόμω ξένω,

    Χριστού μαθηταί, δραμόντες προς την κλήσιν.

   Ούτοι υπήρχον επί Νέρωνος του βασιλέως, μαθηταί γεγονότες του Αγίου Παύλου. Εμαρτύρησαν δε εν Κολοσσαίς, πόλει της Φρυγίας, πλησίον της Λαοδικείας. Των γαρ Ελλήνων εορτήν αγόντων τη Αρτέμιδι εν τω ταύτης ναώ τω εν Κολοσσαίς, αυτοί τω Θεώ την δοξολογίαν ανέφερον εν τη αγιωτάτη εκκλησία, μετά και άλλων χριστιανών. Ων τη των ειδωλολατρών υποκεχωρηκότων εφόδω, ούτοι μόνοι μετά της Απφίας, πιστής και αυτής ούσης, εναπελείφθησαν, ποθούντες το κατά Χριστόν μαρτύριον.

   Συσχεθέντες ουν, ήχθησαν προς Ανδροκλέα τον ηγεμόνα Εφέσου. Τύπτονται ουν παρ  αὐτοῦ, και μη πεισθέντες θύσαι τω ειδώλω τω καλουμένω Μηνά, εις βόθρον εμβάλλονται μέχρις οσφύος· και ούτω λιθολευστούνται, πρότερον υπό παίδων ραφίσι κατακεντηθέντες.

   Τη αυτή ημέρα μνήμη των Αγίων Μαρτύρων Κικιλίας, Βαλλεριανού και Τιβουρτίου.

Στίχοι.

    Λουτρού φέρεις έκκαυσιν, ω Κικιλία,

    Λούη δε λουτρόν αίματος δια ξίφους.

    Βαλλεριανόν και συναθλητήν άμα
    Κτείνει ξίφος, βάλλοντας ύβρεσι πλάνην.

   Ούτοι ήθλησαν επί της βασιλείας Διοκλητιανού. Και η μεν Κικιλία υπήρχεν εκ της Ρώμης, προγόνους έχουσα λαμπρούς. Μνηστευθείσα δε τω Βαλλεριανώ, τούτον επί την εις Χριστόν πίστιν μετηγάγετο και εν αγνεία διάγειν έπεισεν. Ο δε Βαλλεριανός τον Τιβούρτιον, αδελφόν αυτού γνήσιον όντα. Εις τοσαύτην δε αρετήν ανήχθη ο Τιβούρτιος, ως και Αγγέλοις καθ  ἑκάστην προσομιλείν. Ούτοι ουν τα λείψανα των του Χριστού Μαρτύρων θάπτοντες, διαβάλλονται τω Αλμακίω επάρχω της πόλεως.

   Και αχθέντες ενώπιον αυτού και τον Χριστόν ομολογήσαντες, εκδίδονται τω Καπηλαρίω Μαξίμω αποτμηθησόμενοι τας κεφαλάς. Ος, μετά την των Αγίων εκτομήν, θεασάμενος Αγγέλους προπέμποντας και δορυφορούντας τας ψυχάς των Μαρτύρων, επίστευσε και αυτός. Η δε αγία Κικιλία, εν βαλανείω βληθείσα, σφοδρώς εκκαέντι και μη συγχωρουμένη την έξοδον, επί τρισίν ημέραις παραμείνασα, την δια ξίφους δέχεται τελευτήν εν αυτώ τω βαλανείω, τούτο του επάρχου αποφηναμένου.

   Τη αυτή ημέρα μνήμη των Αγίων Μαρτύρων Μάρκου, Στεφάνου και ετέρου Μάρκου.

Στίχοι.

    Τμηθείς ξίφει, Στέφανε, συν Μάρκοις δύο,

    Πολλούς συν αυτοίς τους στεφάνους λαμβάνεις.

   Ούτοι υπήρχον επί Διοκλητιανού βασιλέως και Μάγνου ηγεμόνος, εκ πόλεως Αντιοχείας της Πισιδίας. Κατασχεθέντες δε και τον Χριστόν παρρησία ομολογήσαντες και πλείστας υποστάντες βασάνους και μη πεισθέντες αρνήσασθαι τον Χριστόν, τας κεφαλάς απετμήθησαν.

   Τη αυτή ημέρα, ο Άγιος Μάξιμος ο Καπηλάριος αικισθείς, τελειούται.

Στίχοι:
    Μάξιμος αικίζεται ο φρουράς φύλαξ,

    Ευθύς υπάρξας εντολών Θεού φύλαξ.

   Τη αυτή ημέρα, ο Άγιος Μάρτυς Προκόπιος ο εν Παλαιστίνη, ξίφει τελειούται.

Στίχοι.

    Προς την τομήν ώρμησεν οία προς πάλην,

    Και Προκόπιος θρέμμα της Παλαιστίνης.

   Ούτος, αφιέρωσε την ζωήν του εις ασκητικήν όλως και εναγώνιον φιλοσοφίαν· όθεν, με την άσκησιν ταύτην και τον αγώνα απέκτησε παν είδος αρετής. Και κατήγετο μεν εκ της πόλεως Αιλίας, ήτοι εκ των Ιεροσολύμων, διέτριβε δε εις την Σκυθούπολιν προσφέρων εις την του Θεού Εκκλησίαν τρεις ενταυτώ υπηρεσίας, την της αναγνώσεως, την μεθερμήνευσιν της Συριακής γλώσσης, και την αποδίωξιν των δαιμόνων. Επειδή δε απεκαλύφθησαν τα ένθεα αυτού κατορθώματα, εφέρθη εις την Καισάρειαν, και παρεκινείτο υπό του εκεί Άρχοντος, να θυσιάση εις τα είδωλα, και με τούτο να υπακούση εις τέσσαρας Βασιλείς. Τότε, ο Μάρτυς περιγελάσας τον λόγον, είπεν εκείνο το του Ομήρου· Ουκ αγαθόν πολυκοιρανίη· εις κοίρανος έστω. Εις Βασιλεύς, και εις Θεός, ο Ποιητής και Δημιουργός των όλων. Ταύτα ακούσας ο Άρχων, εγένετο οργής έμπλεως, και καταδικάζει τον Άγιον να υποστή τον δια ξίφους θάνατον. Ο δε του Χριστού Μάρτυς, εύρεν ούτω σύντομον την οδόν την εις τους Ουρανούς άγουσαν.

   Τη αυτή ημέρα, μνήμη του Οσίου Πατρός ημών Αββά.

Στίχοι.

    Αββάν, τον εκτύπωμα όντα Αββάδων,

    Τιμώ πρεπόντως, ως τεκνίων πατέρα.

   Ούτος ην εκ γένους των Ισμαηλιτών· Καταλιπών δε γονείς και πατρίδα και πλούτον, ηκολούθησε Μοναχώ τινι, ενδυσάμενος το μοναχικόν σχήμα, και ην συν αυτώ επί χρόνους τινάς. Ειθ  οὕτω λαβών αυτόν ο επιστάτης αυτού, συν αυτώ απήλθε, μαθητευθήναι παρά τω μεγάλω Ευσεβίω τω αγωνιστή· ου κοιμηθέντος, έμεινεν ούτος παρ  αὐτῷ τω τόπω. Οκτώ δε και τριάκοντα διατελέσας εκείσε χρόνους, αεί επεκτείνετο, ως αρχήν έχων. Υποδήμασι μεν ουδέποτε τους πόδας εκάλυψεν· εσθίων δε βραχέα και όσα βραχείαν εντίθησι δύναμιν, περιττήν ηγείτο και την του ύδατος χρείαν· σιδήρω δε την οσφύν εζωσμένος, εκάθητο μεν ολιγάκις, της δε νυκτός και ημέρας το πλείστον εστηκώς, η επί των γονάτων κείμενος, την της ευχής τω Δεσπότη λειτουργίαν προσέφερε. Της κατακλίσεως δε την χρείαν αναγκαίαν ηγείτο ουδαμώς· ουδείς γαρ αυτόν ποτε κατακλιθέντα εθεάσατο. Αλλά και του χορού των Μοναχών κορυφαίος γενόμενος και προστατεύειν λαχών, αρχέτυπον εαυτόν της φιλοσοφίας τοις υπηκόοις άπασιν προΰθηκεν. Ούτω βιους, και πλήρης ημερών γενόμενος, ανεπαύσατο εν Κυρίω.

   Τη αυτή ημέρα οι Άγιοι Χριστοφόρος και Ευφημία ξίφει τελειούνται.

Στίχοι.

    Την Ευφημίαν σοι συνευφημείν ἔγνων,

    Σοι συσφαγείσαν, χριστόφορον Χριστοφόρε.

   Τη αυτή ημέρα οι Άγιοι Θαλλέλαιος και Άνθιμος ξίφει τελειούνται.

Στίχοι.

    Θαλλέλαιος, Άνθιμος εκτετμημένοι,

    Αειθαλώς ανθούσιν, ως θεία ξύλα.

   Τη αυτή ημέρα, ο Όσιος Κάλλιστος ο Β , Πατριάρχης Κωνσταντινουπόλεως, εν ειρήνη τελειούται.

Στίχοι.

    Κάλλιστος εχθρόν τον κάκιστον πτερνίσας,

    Φίλος Θεώ πρόσεισιν εκλελεγμένος.

   Τη αυτή ημέρα, ο Άγιος Θαδδαίος, εν τροχώ δεθείς και κατά πρανούς αφεθείς, τελειούται.

Στίχοι.

    Κατά πρανούς Θαδδαίον ο τροχός στρέφει,

    Φωνή δε βροντής εν τροχώ ψαλμός λέγει.

   Τη αυτή ημέρα, ο Άγίος Μάρτυς Αγαπίων θηρσίν εκδοθείς, και μη βλαβείς υπ’ αυτών τελειούται· και Σισίνιος Ιερομάρτυς και Αγάπιος,οι δια ξίφει τελειούνται.

Στίχοι.

    Απήλθε, θηρσί μη βλαβείς, Αγαπίων.

    Τούτον γαρ ηγάπησε και θηρών φύσις.

    Είχες θύτην με, νυν δε και θύμα ξένον,

    Έχεις με Σισίνιον εκ ξίφους, Λόγε.

    Υπέρ Θεού, ταθέντος εν τω Κρανίω,

    Ξίφει σον, Αγάπιε, τείνεις κρανίον.

   Τη αυτή ημέρα, μνήμη του Οσίου Πατρός ημών Γερμανού, ιδρυτού της Ιεράς Μονής Εικοσιφοινίσσης.

   Τη αυτή ημέρα, μνήμη του Αγίου Μιχαήλ του Δουκός Τφερίας του Ρώσσου.

   Ταις αυτών πρεσβείαις, ο Θεός, ελέησον ημάς. Αμήν.

Ωδή  ´. Ουκ ελάτρευσαν.

Ώσπερ άκακον αμνόν σε οι παμβέβηλοι περιεκύκλωσαν, δίκην θηρίων, σοφέ, αλλά, συ, ανώτερος της τούτων έμεινας βλάβης, Μένιγνε, διο και στέφος άφθαρτον των σων άθλων προσεδέξω.

Καιρών έφερες πολυωδύνους μάστιγας, σταυρόν και μάχαιραν ως δρόσον εξ ουρανού και ως θύμα τέλειον προσήχθης, Μένιγνε, τω Κυρίω σου, μεθ  οὗ συμβασιλεύεις νυν εν σκηναίς επουρανίοις.

Απτοήτω σου ψυχή, Μάρτυς πανθαύμαστε, και σω φρονήματι ανδρείω και γεραρώ εχθρών την παράταξιν κατασυνέτριψας και υπέρτερος των αλγηδόνων, Μένιγνε, ώφθης άχρι τελευτής σου.

Θεοτοκίον.

Ραθυμίας ολετήρ, Θεογεννήτρια, της πολεμούσης με γενού ακέστωρ θερμή, μολούσα δε τάχιστα εμού τα πήματα τα πολύστονα λύσον και καταξίωσον του λιγαίνειν σε απαύστως.

Ωδή η . Παίδας ευαγείς.

Άσπιλον φορών τον σον χιτώνα ηδέα του κόσμου τούτου και τερπνότητας απηρνήθης, Μένιγνε, και προς τρίβους ώδευσας του μαρτυρίου, εν ω και θανήν υπέμεινας αγλάισμα κναφέων και κλέος υπέρ του θανόντος υπέρ ημών εν ξύλω.

Λείριον τερπνόν του παραδείσου ωράθης, Χριστού μαρτύρων ισοστάσιε, Μένιγνε μακάριε, όθεν και σην άθλησιν ανευφημούντες λέγομεν· κναφέων έρεισμα, τον Κύριον απαύστως δυσώπει υπέρ των τιμώντων σην μνήμην εις αιώνας.

Άκυμος, φωσφόρε, ηκολούθεις τον δρόμον του μαρτυρίου καρτερώτατα ως επί σφαγήν αμνός δια την του Πλάστου σου αγάπην, θείε Μένιγνε, την ανυπέρβλητον, δι’ ης πολυωδύνους βασάνους και την πείραν ξίφους υπήνεγκας ασμένως.

Θεοτοκίον.

Μήτρα ώσπερ βάτος φλεγόμενη και μη κατακαιομένη, Μητροπάρθενε, η ση ώφθη κύουσα τον Θεόν και άτρητος υπερβάλλοντος μένουσα, Κόρη απείρανδρε, διο και εξανίστησι πάντας τους πιστούς προς αίνον απαύστως εις αιώνας.

Ωδή θ . Άπας γηγενής.

Πράξεσι κλειναίς ενθέοις και ρήμασι σοις γενναιόφροσι, Μένιγνε, ωράϊσας την Εκκλησίαν του Παντοκράτορος, τα όπλα δε της πίστεως περιζωσάμενος ασεβούντων την ισχύν κατέτρωσας σω στερρώ, αθλητά, παραστήματι.

Όκνος ζοφερός, σοφέ, ου κατέλαβε την σην χρηστότητα, αλλά τάχος έδραμες εν τω σταδίω της εναθλήσεως και οχετοίς αιμάτων σου κατεπορφύρωσας την σην θείαν αλουργίδα, Μένιγνε, ην πιστώς εν τω βίω εξύφηνας.

Ύμνους ιερούς οι δήμοι προσφέρουσι Χριστιανών τω κλεινώ του Κυρίου μάρτυρι Μενίγνω θείω, τω εκλαμπρύναντι την πίστιν την αμώμητον ημών και κράζουσι· των κναφέων κλέϊσμα, αξίωσον λυτρωθήναι δεινών τους τιμώντάς σε.

Θεοτοκίον.

Σέβετε, πιστοί, την Πάναγνον Δέσποιναν την εκβλαστήσασαν εκ της ρίζης Ιεσσαί ευώδες άνθος και αναθάλλουσαν τον ποιητήν τον ίδιον και μόνον Κύριον, παρελθούσαν νόμους τους της φύσεως αιωνίους βροτείου συστήματος.

Εξαποστειλάριον. Ήχος δ’. Γυναίκες ακουτίσθητε.

Φλογί σης εναθλήσεως απίστων φλόγα έσβεσας και ως χρυσός εν καμίνω δοκιμασθείς, αθλοφόρε, τω του Σωτήρος βήματι παρέστης αγαλλόμενος και τάις λιταίς σου, Μένιγνε, υγίειαν πάρεχε πάσι τοις εκτελούσι σην μνήμην.

Θεοτοκίον. Όμοιον.

Ην πάλαι προκατήγγειλε, των Προφητών ο σύλλογος, στάμνον και ράβδον και πλάκα, και αλατόμητον όρος, Μαρίαν την θεόπαιδα, πιστώς ανευφημήσωμεν· σήμερον γαρ εισάγεται εις τα άγια των αγίων ανατραφήναι Κυρίω.

Εις τους Αινούς. Ήχος α . Πανεύφημοι μάρτυρες.

Κναφέων τα πλήθη, πανδημεί δεύτε ανυμνήσωμεν τον ρωμαλέω φρονήματι αυτομολήσαντα προς του μαρτυρίου τας επάλξεις, Μένιγνον, αστέρα οικουμένης τον άδυτον και ανακράξωμεν· Στεφανίτα ακατάβλητε, από πάσης ημάς ρύσαι θλίψεως.

Απάτην καθείλες του εχθρού τοις σεπτοίς αγώσί σου και ιματίων την λεύκανσιν παρείδες, Μένιγνε, όθεν ηγωνίσω υπέρ του λευκάναντος καρδίας της εμής το ιμάτιον Σωτήρος και Θεού, ον απαύστως καθικέτευε δωρηθήναι καμοί θείον έλεος.

Λαμπράν ενεδύσω, αθλητά, αλουργίδα, Μένιγνε, πεφοινιγμένην σω αίματι, μαρτύρων άριστε· όθεν και της νίκης σκήπτρω εγκοσμούμενος μετέστης προς τα άνω βασίλεια· και νυν ικέτευε, δωρηθήναι τάις ψυχαίς ημών την ειρήνην και το μέγα έλεος.

Της πλάνης αχλύν την ζοφεράν τω σω σθένει, Κύριε, ενδυναμούμενος έσβεσεν ο μάρτυς Μένιγνος· όθεν και την κάραν εκτμηθείς απέθετο σαρκίον το φθαρτόν εν
τω σκάμματι και στέφος άφθαρτον ενεδύθη και γηθόσυνος του σου δείπνου μετέχει ο όλβιος.

Δόξα. Ήχος πλ. β .

Φρονήματι ανενδότω και ψυχή γεραρά ενήθλησας, μεγαλομάρτυς Μένιγνε. Διο ανυποίστων κακώσεων υπομείνας και ξίφους την πείραν γευσάμενος, μαρτυρικής δόξης κατετρύφησας, πολύαθλε· τανύν δε τω Κυρίω συνών απαύστως ικέτευε, ελεηθήναι τας ψυχάς ημών.

Και νυν, Θεοτοκίον.

Τις μη μακαρίσει σε, Παναγία Παρθένε;...

Δοξολογία μεγάλη και απόλυσις.

ΕΙΣ ΤΗΝ ΛΕΙΤΟΥΡΓΙΑΝ

Τα Τυπικά, οι Μακαρισμοί, και εκ των κανόνων του Αγίου η γ  καὶ η στ  ᾠδή.

Απόστολος. Β  Θεσ. Γ  6-12.

Ευαγγέλιον. Μαρκ. Θ  2-7.

Κοινωνικόν: Εις μνημόσυνον αιώνιον...

Μεγαλυνάριον.

Χαίροις, των κναφέων πυρσός λαμπρός, χαίροις, των μαρτύρων, ο αρίζηλος θησαυρός, χαίροις, ο κηρύξας πολλή τη παρρησία, τον Κύριον της δόξης, Μένιγνε πάντιμε.

